                 囝(gin2)仔的齣頭
   無做gin2仔已經是真久真久囉！但是，總是感覺家己猶是一个大漢gin2仔－會買「¬人偶」送家己，看著好耍e5 thit-tho5物仔嘛會停落來看，順續耍耍咧，有當時子嘛會加買返來，回想做gin2仔彼个坎站，若像是昨方e5事誌仝款，有真濟真趣味真美好e5記憶，到今猶是清清清明明明。

   細漢e5時，愛變e5齣頭是真濟啦，趁(chin2即)馬卜分享e5是我七歲到八歲彼站仔e5齣頭，大約有三齣：第一齣是－小管仔做e5手指，第二齣是－芹菜管e5吮管，第三齣道是－草裡(蜢)公e5裙。

   若講著：小管仔手指，許(he那)是有夠心適e3，每遍只要暗頓e5菜有煎小管仔，阮gin2仔人，道會加媽媽煎芳芳e5小管仔，提來裂(liah4)絲，裂予做一絲仔一絲，當做手指e5作用，套(穿chhng)入去家己e5手掌(指)頭仔內底，有時陣會十支手指攏套到齊齊密密，續落，手掩(iap4)後，卜予厝內e5人，臆看手指掛幾腳小管仔手指，即時，阿媽道會趈邊也(仔)喝講：唉喲！垃圾鬼，許(he)小管仔有夠臭臊e5，掛佇手指裡，實在有夠體瘑(thai1-ko1) ê，緊剝掉啦！(阿媽根本道毋捌，許(he)小管仔芳到若啥咧，那會臭臊？)

   抑若芹菜管e5吮管，擱較好耍，這是阮一大陣gin2)仔e5集體創作：有一工，阿母炒一盤－芹菜管炒花枝，阿母慣勢加芹菜管切較長，彼工，一大陣gin2仔食飯飽卜飲菜湯，湯匙仔無夠濟支，小弟自偌(恣若chu2-na7)對阿姊講：曷卜(無bo5)，汝未曉用芹菜管做吮管來飲湯，唉喲！芹菜管做吮管，即个IDEA擱未曾，真正是好妙計也！

   擱來道是第三齣e5－草裡(蜢)公e5裙，阮北部e5 gin2仔講「草裡公」道是指「蚱蜢」，平常時若放學，抑是歇熱e5時，阮一大陣，道會蹌去草埔仔掠草裡公，掠著e5時，道會用手摸勘椆(稠)咧，問同伴講：你臆？我手裡即隻是穿啥物色e5裙？(阮gin2)仔講e5裙，是指草裡公翅仔內面，薄膜仔彼層，薄膜仔有當時仔是黃色e5，有e5是淺草仔色，嘛有淺柑仔色e5)，通常gin2仔若掠著草裡公－未遂加囥入去罐仔內，顛倒是會先加耍耍、變變、弄弄咧，者甘願。

   雖然，是真久以前e5往事，置寫作e5過程中，發現家己e5心，猶真少年，暫時寫到者，毋知你有啥物無仝e5「gin2仔齣頭」，後回著你講，我會斟酌聽！                   

